
Қашқадарё вилоят адлия бошқармасининг 

Нотариат, адвокатура ва ФҲДЁ органлари бўлими тўғрисида
Н И З О М
I. Умумий қоидалар

1. Қашқадарё вилоят адлия бошқармасининг Нотариат, адвокатура ва ФҲДЁ органлари бўлими (бундан буён матнда Бошқарма деб юритилади) Ўзбекистон Республикаси Адлия вазирлиги (бундан буён матнда Вазирлик деб юритилади) Қашқадарё вилоят адлия бошқармаси (бундан буён матнда Бошқарма деб юритилади) аппаратининг таркибий бўлинмаси ҳисобланади.

2. Бўлим ўзининг фаолиятида Ўзбекистон Республикасининг Конституцияси, қонунлари ва Ўзбекистон Республикаси Олий Мажлиси палаталарининг қарорлари, Ўзбекистон Республикаси Президентининг фармонлари, қарорлари ва фармойишлари, Ўзбекистон Республикаси Вазирлар Маҳкамасининг қарорлари ва фармойишлари, бошқа норматив-ҳуқуқий ҳужжатлар, Ўзбекистон Республикаси Адлия вазирлиги тўғрисидаги низом, Вазирлик Ҳайъатининг қарорлари, Ўзбекистон Республикаси адлия вазирининг (бундан буён матнда вазир деб юритилади) буйруқлари ва фармойишлари, Бошқарманинг Низоми, шунингдек мазкур Низомга амал қилади.

3. Бўлим бошқарма тизимига кирувчи давлат нотариал идоралари ва ФҲДЁ органлари фаолияти устидан услубий раҳбарликни амалга оширади.

II. Бўлимнинг вазифаси ва функциялари

4. Бўлимнинг асосий вазифаси бўлиб нотариат, адвокатура ва ФҲДЁ органлари фаолиятининг самарадорлигини оширишга йўналтирилган давлат томонидан тартибга солиш тизимини изчил такомиллаштириб бориш ҳисобланади.

5. Бўлим ўзига юклатилган вазифаларни бажариш учун қуйидаги функцияларни амалга оширади:
а)  нотариат ва фуқаролик ҳолати далолатномаларини қайд этиш фаолиятини ташкил этиш бўйича:

Адлия вазирлигига давлат нотариал идораларини ташкил этиш ва тугатиш, нотариус лавозимини таъсис этиш ва тугатиш тўғрисида таклифлар киритади;

нотариат, адвокатура ва ФҲДЁ органлари фаолиятини давлат томонидан тартибга солади ва уларнинг самарадорлигини ошириш чораларини кўради;

нотариат, адвокатура ва ФҲДЁ органлари фаолиятига тааллуқли бўлган қонун ҳужжатларининг ижро этилишини таъминлайди ва амалиётга татбиқ этилишини ташкиллаштиради;

давлат нотариал идоралари, адвокатлик тузилмалари ва ФҲДЁ органлари томонидан аҳолига сифатли ҳуқуқий ёрдам кўрсатилишини таъминлайди;
давлат нотариал идоралари, адвокатлик тузилмалари ва ФҲДЁ органларининг ҳуқуқий ёрдам кўрсатиш фаолиятларини такомиллаштиради, унинг самарадорлигини ошириш бўйича таклифлар киритади ва уларни амалга оширилишини таъминлайди;

давлат нотариал идоралари ва ФҲДЁ органлари фаолиятини ўрганиб, ижобий иш тажрибаларини оммалаштириш ва унинг негизида ягона амалиётни вужудга келтириш бўйича таклифлар киритади;
бошқарма тизимига кирувчи давлат нотариал идоралари ва ФҲДЁ органлари фаолиятига умумий раҳбарликни амалга оширади ҳамда улар фаолияти устидан доимий назорат олиб боради;

нотариат, адвокатура ва ФҲДЁ соҳасига оид қонунчиликни такомиллаштириш юзасидан таклифлар ишлаб чиқади;

нотариат, адвокатура ва ФҲДЁ соҳасидаги қонун ҳужжатларини қўллаш бўйича тушунтиришлар беради;
нотариусларнинг фаолиятини, уларнинг тегишли норматив-ҳуқуқий ҳужжатларга, хизмат мажбуриятларига риоя этишларини белгиланган тартибда назорат қилиб боради, уларнинг ишини таҳлил қилади ва умумлаштиради;

давлат нотариал идораларини қатъий ҳисобдаги гербли (махсус) бланкалар билан таъминланишини ташкиллаштиради;

фуқаролик ҳолати далолатномаларини қайд этишни ташкил қилади, ФҲДЁ органлари фаолиятига раҳбарликни амалга оширади ва уларнинг фаолиятини назорат қилади;

Адлия вазирлигига ФҲДЁ органларини ташкил қилиш, қайта ташкил қилиш ва тугатиш юзасидан таклифлар киритади;

давлат нотариал идоралари ва ФҲДЁ органлари ходимлари томонидан фуқароларга ҳуқуқий ёрдам кўрсатиш даражасини ошириш чора-тадбирларини кўради; 

давлат нотариал идоралари ва ФҲДЁ органларининг моддий техника таъминоти масаласида тегишли таклифлар тайёрлаб, бошқарма раҳбариятига киритади;

давлат нотариал идоралари ва ФҲДЁ органлари ишини бевосита текширади, таҳлил қилади ва натижалари бўйича умумлаштириш ўтказади;

нотариуслар ва ФҲДЁ органлари фаолиятини таҳлил қилади ва уни ривожлантириш юзасидан таклифлар киритади;

нотариуслар ва ФҲДЁ органлари ходимлари касб малакаларини оширишлари масаласини ўрганиб боради ва уни такомиллаштириш борасида таклифлар ишлаб чиқади;

нотариат ва ФҲДЁ органлари соҳаси бўйича хорижий давлатлар тажрибасини ўрганади ва уларни амалиётда қўллаш чораларини кўради;
нотариуслар ва ФҲДЁ органлари ходимларини тақдирлаш тўғрисида таклифлар беради.

б)  адвокатура тизимини ривожлантириш бўйича:

Ўзбекистон Республикаси Адвокатлар палатаси Қашқадарё вилоят ҳудудий бошқармаси (кейинги ўринларда ҳудудий бошқарма деб юритилади) ва адвокатлик тузилмалари фаолиятига кўмаклашади;

ҳудудий бошқарма билан биргаликда адвокатларнинг малака комиссияси таркибини тасдиқлаш юзасидан таклифлар киритади;

адвокатларга лицензиялар берилишини ва адвокатлик тузилмалари (адвокатлик бюролари, адвокатлик фирмалари ва адвокатлик ҳайъатлари) давлат рўйхатидан ўтказилишини ҳамда ҳуқуқий маслаҳатхоналарни ҳисобга олинишини ташкиллаштиради;

давлат рўйхатидан ўтган (ҳисобга қўйилган) адвокатлик тузилмаларида ишловчи адвокатларнинг давлат реестрини юритади;

адвокатлар малакасини ошириш бўйича тадбирларни амалга оширишга кўмаклашади;

адвокатура фаолияти тўғрисидаги статистик маълумотларни ўрганади;

адвокатлик мақоми ва гувоҳномасини беради;

адвокатларга берилган лицензияларнинг амал қилишини белгиланган тартибда тўхтатиб туриш ва тугатиш бўйича раҳбариятга таклиф киритади;

адвокатлар малака комиссияларига адвокатларни интизомий жавобгарликка тортиш масаласини киритади;

адвокатлик тузилмаларига аниқланган қонун ҳужжатлари бузилишини бартараф қилиш тўғрисида кўрсатмалар юборади;

адвокатлар томонидан лицензия талаблари ва шартларига, шунингдек адвокатлик тузилмалари томонидан таъсис ҳужжатларига, уставда белгиланган фаолиятига, қайта рўйхатдан ўтиш ва тугатиш тартибига риоя этилишини назорат қилади;

адвокатлар фаолияти юзасидан, шу жумладан адвокатлик тузилмалари раҳбарлари ҳаракатлари устидан жисмоний ҳамда юридик шахслардан тушган шикоят ва аризаларни ҳудудий бошқарма билан биргаликда кўриб чиқади;
фуқароларнинг ҳуқуқлари ва қонуний манфаатлари адвокатлар томонидан бузилиши ҳолатлари аниқланганда, шунингдек адлия бошқармасининг қонуний талаблари адвокатлик тузилмалари раҳбарлари томонидан бажарилмаганда уларни жавобгарликка тортиш тўғрисидаги масалани малака комиссияси мажлисига киритади;

Давлат нотариал идоралари ва адвокатлик тузилмаларида жиноий фаолиятдан олинган даромадларни легаллаштиришга ва терроризмни молиялаштиришга қарши курашиш бўйича ички назорат қоидаларининг (рўйхат рақами 2020, 2009 йил 19 октябрь) бажарилишини ташкил қилади, бошқарма тизимидаги идораларда ички назорат қоидаларига риоя этилиши учун жавобгар шахсларнинг рўйхатини Адлия вазирлигига тақдим этади, уларнинг ўқиши ва малака оширишини ташкил этиш юзасидан таклифлар ишлаб чиқади, улар томонидан тақдим этилган ҳисоботларни умумлаштиради ва таҳлил қилади, шунингдек кўрсатиб ўтилган Қоидалар талабларига риоя этилиши устидан мониторинг ва назорат ишларини амалга оширади;

нотариуслар, ФҲДЁ органлари ходимларининг ва адвокатларнинг конференциялари ва семинарларини ўтказилишини ташкиллаштиради;

нотариат, адвокатура ва ФҲДЁ соҳаси бўйича ҳуқуқий тарғибот ишларини олиб боради.

Бошқарма ўз ваколатлари доирасида бошқа вазифа ва функцияларни ҳам амалга ошириши мумкин.

III. Бўлимнинг ҳуқуқлари ва жавобгарлиги

6. Бўлим ўз зиммасига юкланган вазифалар ва функцияларни бажариш учун қуйидаги ҳуқуқларга эга:
тегишли ташкилотлардан белгиланган тартибда зарур маълумотлар, ҳужжатлар ва материалларни, шу жумладан фуқароларнинг ҳуқуқ ва қонуний манфаатларини ҳимоя қилиш бўйича таҳлилий, статистик маълумотлар ва бошқа ҳужжатларни сўраб олади;

Ўзбекистон Республикаси Адлия вазирлигига қонунчиликни такомиллаштириш масалалари бўйича белгиланган тартибда таклифлар киритади;

давлат нотариал идоралари, ФҲДЁ органлари ва адвокатлик тузилмаларига аниқланган қонун бузилиш ҳолатларини бартараф қилиш тўғрисида кўрсатмалар беради; 

давлат нотариал идоралари ва ФҲДЁ органлари ходимларини интизомий жавобгарликка тортиш борасида бошқарма бошлиғига таклиф киритади;
адвокатларга берилган лицензияларни белгиланган тартибда амал қилишини тўхтатиб туриш ва тугатиш ҳақида таклиф киритади;
Бошқарма тизимига кирувчи идоралар фаолиятини ўз ваколати доирасида текширади ва унинг натижалари юзасидан раҳбариятга ахборот беради;

давлат нотариал идоралари ва ФҲДЁ органларида Ўзбекистон Республикаси қонун ҳужжатлари, Вазирлик ва Бошқарма Ҳайъатининг қарорлари, вазирнинг ва Бошқарма бошлиғининг буйруқлари бажарилишини текшириб боради. Уларнинг ижроси юзасидан ҳамда фуқароларнинг шикоят ва аризалари бўйича белгиланган тартибда маълумотлар талаб қилиб олади;

ФҲДЁ, нотариат ва адвокатурага оид Ўзбекистон Республикаси Олий Мажлиси палаталари, Ўзбекистон Республикаси Президенти девони, Ўзбекистон Республикаси Вазирлар Маҳкамаси, Вазирлик ва Бошқарма томонидан юборилган топшириқлар муддатида ёки лозим даражада бажарилмаганида, шунингдек фуқароларнинг мурожаатларини кўриб чиқиш тартиби бузилганда тегишли ходимлардан тушунтиришлар олади ҳамда уларга нисбатан чоралар кўриш хусусида раҳбариятга таклиф киритади;
ўз ваколати доирасида ўтказиладиган текширишларга Бошқарма, ФҲДЁ органлари ходимларини ва нотариусларни жалб қилади;
нотариат, ФҲДЁ ва адвокатура соҳасида ҳужжатлар лойиҳаларини тайёрлашда, хатлар, шикоят ва аризаларни кўриб чиқишда, умумлаштиришлар ўтказишда тегишли ҳужжатларни талаб қилиб олади.
Бўлим қонун ҳужжатларига мувофиқ бошқа ҳуқуқларга ҳам эга бўлиши мумкин.

7. Бўлим ўзига юклатилган вазифаларнинг самарали бажарилиши учун жавобгардир.
IV. Бўлим фаолиятини ташкил қилиш

8. Бўлим раҳбарлигини Ўзбекистон Республикаси адлия вазири томонидан тайинланадиган ва озод қилинадиган Бўлим бошлиғи амалга оширади. 

9. Бўлим бошлиғи:

Бўлим фаолиятига умумий раҳбарликни амалга оширади, Бўлим ишларини ташкиллаштиради, йўналтиради ва назорат қилади;

Бўлимга юклатилган вазифа ва функцияларнинг бажарилиши учун шахсан жавоб беради;

раҳбарият топшириқлари, буйруқлари ва кўрсатмаларининг Бўлим ходимлари томонидан бажарилишини текширади, ҳужжатларнинг ўз вақтида ижро этилишини назорат қилади;

раҳбариятга ходимларни рағбатлантириш, интизомий жавобгарликка тортиш тўғрисида таклифлар киритади;

Бўлим фаолиятига дахлдор масалаларни муҳокама қилиш, тегишли дастурлар, режалар ва бошқа топшириқларнинг бажарилишини назорат қилиш учун Бўлимнинг барча ходимлари иштирокида тезкор йиғилишлар ўтказади;

мавжуд штат жадвали асосида лавозимга тайинлаш учун тегишли тартибда бошқарма бошлиғига номзодларни тақдим қилади;

Бўлим ходимларидан меҳнат интизомини бузганлик, юклатилган вазифаларни ўз вақтида ёки лозим даражада бажармаганлик ҳолатлари юзасидан тушунтиришлар олади;

ўз ваколати доирасида тегишли ҳужжатларни имзолайди.

11. Бўлим ходимлари ўз фаолиятини бошқарма раҳбарияти билан келишилган ва тасдиқланган мансаб йўриқномаларига мувофиқ амалга оширадилар.

12. Ўзларининг хизмат вазифаларини бажариш вақтида юклатилган ваколатлар доирасидан четга чиққанликлари, шунингдек қонунга хилоф ҳаракатлар ёки ҳаракатсизлиги, хизмат вазифаларини бажармаганликлари ёхуд лозим даражада бажармаганликлари ҳамда адлия органлари ва муассасалари ходимларининг касб этикаси қоидаларини бузганликлари учун бўлим ходимлари қонунчиликда белгиланган тартибда жавобгарликка тортиладилар.

